
Жастарға мүмкіндіктер мол 

Елбасы Нұрсұлтан Назарбаевтың Жолдауын М. Қозыбаев атындағы Солтүстік Қазақстан мемлекеттік университетінің оқытушылары мен профессорлары зор ықыласпен қабыл алды. Тарихи құжаттың ерекшелігі сол, келесі жылдан бастап “Нұрлы Жол” Жаңа Экономикалық Саясаты жүзеге асырылады. Бағдарламалық құжат экономиканың құрылымдық реформасына бағытталғаны анық. Әдеттегідей Парламентте емес, “Нұр Отан” партиясының кеңейтілген отырысында жариялануы халықтық саяси ұйымның беделінің өскенін айғақтаса керек. 

Тоқтала кететін басты мәселе, Президентіміз бүгінгідей қаржылық қиындық жағдайында Ұлттық қор қаражатын қажетке жарататын кез туғанын ашық мәлімдеп, қай бағыттарға жұмсалатынын қолмен қойғандай нақтылап берді. Жаһандық дағдарыстың Қазақстанға қалай әсер ететінін тәжірибеден жақсы білеміз. Мысалы, 2007-2009 жылдар аралығындағы дағдарысқа қарсы күресте Ұлттық қордан 10 миллиард доллар бөлініп, экономиканы төмендетпеуге, халық игілігіне жаратылды. Алдын алу шаралары өз тиімділігін берді. Енді, міне, 2015-2017 жылдар аралығында жыл сайын 3 миллиард доллар бөлуге шешім алынды. Жолдаудың басты түйіні әлеуметтік барлық міндеттемелердің мүлтіксіз орындалуын көздейді.

Қиын экономикалық жағдайда ұлттық экономиканы жүйелі дамытуға бағытталған Жолдаудың ерекшеліктері көп. Мемлекет басшысы: “Алдымызда тұрған екі-үш жыл бүкіл дүниеге де, елімізге де оңай болмайды. Сондықтан, не істеуіміз керек, қандай шаралар қолдануымыз керек деген мәселе көлденеңдейді. Осыған байланысты мен Жолдауды ертерек жолдайын деп отырмын. Қалған елу күннің ішінде Үкімет осы Жолдауда не істеу керек екенін айқындап, өзінің іс-шараларын қолданып, жаңа жылдан бастап іске кірісуі керек”, – деген талап қойды. Мұның өзі “Жаз – шанаңды, қыс арбаңды сайла” деген нақылды еріксіз еске түсіреді. Әлеуметтік маңызы зор құжат қазақстандықтардың келешекке, билікке деген берік сенімін одан әрі арттыра түсері сөзсіз. Елбасы атап көрсеткендей, мемлекет жаңа буынның алдындағы барлық есіктер мен жолдарды ашты. “Нұрлы Жол” әр азаматтың алдына қоятын мақсаттарын белгіледі. Жолдауда қойылған тапсырмаларды ойдағыдай жүзеге асыратын болсақ, Қазақстанның ең мықты дамыған 30 елдің қатарына қосылары айдан анық. 

“Нұрлы Жолда”, әсіресе, жастарға қажетті әлеуметтік жағдайларды толық қамтамасыз ету жолдары атап көрсетілді. Университет студенттері де болашаққа үлкен үмітпен қарап, игілікті істерге белсене атсалысатын болады. Олар жас отбасыларға баспана беру, жұмыспен қамтамасыз ету мәселелерінің алдыңғы кезекке шығарылуын қуана құптауда. Тағы бір атап өтетін жайт – еліміздің 10 жоғары оқу орны білім және практика орталығына айналдырылып, осы мақсатқа 10 миллиард теңге бағытталатындығы.

Мемлекет басшысы тұрғындар назарына 2015 жылы бірнеше тарихи оқиғалардың, Қазақ хандығының 550 жылдығы, Қазақстан халқы Ассамблеясы мен Конституциямыздың 20 жылдығы, Ұлы Жеңістің 70 жылдығы атап өтілетінін еске салды. Сонымен қатар, “Мәңгілік Ел” деген құдіретті ұғымға тоқтала келіп, бұл идеяның бастауы тым тереңде жатқанын жеткізді. Мұндай атаулы даталар ұлттық рухты асқақтатуға зор серпін берері сөзсіз. 

